
ЎЗБЕКИСТОН   РЕСПУБЛИКАСИ   НОМИДАН 

Ҳ У К М 

 

2024 йил октябрь ойининг 16 куни Тошкент шаҳар жиноят ишлари 

бўйича Миробод туман суди, ўз биносида, очиқ суд мажлисида,  

Раислик қилувчи судья: Р.Рахманов,  

судья ёрдамчиси И.Хидировнинг суд мажлиси баённомасини 

юритувида, тарафлардан давлат айбловчиси – Миробод туман прокурори 

катта ёрдамчиси Г.Ҳайдарова, жабрланувчи А.Икромалиев, судланувчи 

С.Қоржовов ва унинг манфаатларини ҳимоя қилувчи – “Ruslan Fbdiazizovich 

Himoyasi” адвокатлик бюроси адвокати Р.Эргашевнинг иштирокида, 

Қоржовов Самандар Шуҳрат ўғлига нисбатан 1-1002-2404/640-сонли жиноят 

ишини кўриб чиқди. Иш ҳужжатларига кўра: 

Қоржовов Самандар Шуҳрат ўғли (Qorjovov Samandar 

Shuxrat o’g’li), 1997 йил 22 февраль куни Қашқадарё 

вилоятида туғилган, миллати ўзбек, Ўзбекистон 

Республикаси фуқароси, маълумоти ўрта-махсус, ишсиз, 

оилали, бир нафар фарзанди бор, муқаддам судланган: 

1) жиноят ишлари бўйича Қўқон шаҳар судининг 2022 йил 

28 июлдаги ҳукмига кўра, Ўзбекистон Республикаси 

ЖКнинг 25,168-моддаси 3-қисми “а” банди билан ЖКнинг 

57-моддаси қўлланилиб, 27.000.000 сўм жарима жазоси 

тайинланган, жарима тўлиқ тўланган; 

2) жиноят ишлари бўйича Касби туман судининг 2024 йил  

16 июлдаги ҳукмига кўра, Ўзбекистон Республикаси 

ЖКнинг 168-моддаси 3-қисми “б” банди билан ЖКнинг  

62-моддаси тартибида 1 йил 5 ой 21 кун ахлоқ тузатиш 

ишлари жазоси тайинланган; 

3) жиноят ишлари бўйича Юнусобод туман судининг  

2024 йил 26 июлдаги ҳукмига кўра, Ўзбекистон 

Республикаси ЖКнинг 168-моддаси 3-қисми “б” банди 

билан ЖКнинг 59-моддаси 8-қисми тартибида 2 йил 6 ой 

ахлоқ тузатиш ишлари жазоси тайинланган; 

4) жиноят ишлари бўйича Фарғона туман судининг 2024 йил 

19 сентябрдаги ҳукмига кўра, Ўзбекистон Республикаси 

ЖКнинг 168-моддаси 3-қисми “б” банди билан, ЖКнинг  

59-моддаси 8-қисми тартибида 2 йил 6 ой ахлоқ тузатиш 

ишлари жазоси тайинланган, ўталмаган жазо муддати 2 йил 

3 ой 15 кунни ташки қилади; 

Қашқадарё вилояти, Ғузор тумани, Сангишкон маҳалласи, 

Сангишкон қишлоғи, 28-хонадонда яшайди, иш бўйича 

“муносиб ҳулқ атворда бўлиш ҳақида тилхат” тарзидаги 

эҳтиёт чораси қўлланилган, айблов хулосаси нусхасини ўз 

вақтида олган, 

Ўзбекистон Республикаси ЖКнинг 168-моддаси 3-қисми “а,б” бандлари, 168-

моддаси 3-қисми “б” банди билан айбланган; 

Суд, судланувчи ва жабрланувчининг кўрсатувларини тинглаб, жиноят 

иши ҳужжатларини ўрганиб чиқиб ва ишда мавжуд бўлган далилларга баҳо 

бериб, қуйидагиларни 

 

а н и қ л а д и: 
 

Судланувчи С.Қоржовов 2022 йил март ойидан 1 май кунига қадар 

бўлган вақт оралиғида, ўзганинг кўп миқдордаги мулкини алдаш ва ишончни 

суиистеъмол қилиш йўли билан қўлга киритиш мақсадида, Миробод тумани, 

Байналминал МФЙда бўла туриб, А.Икромалиевга ўзининг яқин қариндоши 

Корея Республикасида инвестор бўлиб катта корхона очганлигини, ушбу 

корхонада ишлаш учун одам юбориши керак бўлаётганини айтиб, 

А.Икромалиев ва У.Матсақовни Жанубий Корея Республикасига ишга 

юборишни таклиф қилиб, Миробод тумани, 4-берк Минг Ўрик кўчаси,  

32А-уйда А.Икромалиевдан 9.600 АҚШ доллари ва У.Матсақов учун эса 

А.Икромалиев орқали 5.000 АҚШ доллари, жами кўп миқдорни ташкил 

қилувчи 14.600 АҚШ доллари (Ўзбекистон Республикаси миллий валютасига 

нисбатан қиймати 163.225.080 сўмни ташкил қилади)ни олиб, ваъдасини 

бажармасдан, пулларни шахсий эҳтиёжига сарфлаб юборган. 

Бундан ташқари, С.Қоржовов 2022 йил 5 май кунидан 31 май кунига 

қадар бўлган вақт оралиғида, ўзганинг мулкини алдаш ва ишончни 

суиистеъмол қилиш йўли билан такроран қўлга киритиш мақсадида, 

Миробод тумани, Байналминал МФЙда бўла туриб, таниши А.Икромалиевни 

Қибрай туманида жойлашган ИСФТ хусусий институтидан, Тошкент Молия 

институтига кўчириб беришини ваъда қилиб, давлат божи сифатида  

3.000 АҚШ доллари тўлаш лозимлигини айтиб, А.Икромалиевдан  

3.000 АҚШ доллари (Ўзбекистон Республикаси миллий валютасига нисбатан 

қиймати 33.032.640 сўмни ташкил қилади)ни олиб, ваъдасини бажармасдан, 

пулларни шахсий эҳтиёжларига сарфлаб юборган. 

Судланувчи С.Қоржовов судда, айбига тўлиқ иқрорлик билдириб, 

қуйидагиларни, яъни жабрланеувчи А.Икромалиев билан анча йилдан буён 

дастлаб ётоқхонада, сўнгра ижара хонадонида бирга яшаб, яқин 

муносабатларда бўлишганлигини, 2022 йилда пулга эҳтиёж бўлгани сабабли 

А.Икромалиевга ўзи ва тоғасини Жанубий Корея давлатига ишга 

жўнатишини ваъда қилиб 14.600 АҚШ доллари, сўнгра унинг ўқишини 

хусусий институтдан Молия Институтига ўтказиб беришни ваъдла қилиб 

3.000 АҚШ долларини олганлигини ва пулларни шахсий эҳтиёжларига 

сарфлаб юборганлигини, А.Икромалиев ва уни тоғасини Жанубий Корея 

давлатига ишга юбориш ёки А.Икромалиевни ўқишини Молия Институтига 

ўтказиш юзасидан бирор ҳаракат амалга оширмаганлигини, ҳозирда 

А.Икромалиевга етказилган барча моддий зарарларни қоплаб берганлигини, 

содир қилган ҳаракатлари оқибатларини тушуниб етиб ва бундан 

пушаймонлигини билдириб, унга енгилроқ жазо тайинлашни сўраб кўрсатув 

бериб ўтди. 

Жабрланувчи тариқасида сўроқ қилинган А.Икромалиев судда 

қуйидагиларни, яъни С.Қоржовов билан анча йиллардан буён дастлаб 

ётоқхонада, сўнгра эса ижара хонадонларида бирга яшаб келишгани сабабли  

яқин дўстона муносабатда бўлишганлигини, 2022 йил май ойида С.Қоржовов 

унга қариндошлари Жанубий Корея давлатида инвестиция киритиб ва 

корхона ташкил қилишганлигини, уларга ишчи-ходимлар зарурлигини айтиб, 

Жанубий Корея давлатига ишга юборишни таклиф қилганлигини ва тегишли 

таклифномани юборилиши учун пул бериш лозимлигини айтганлигини, 

шундан сўнг С.Қоржововга ўзи ва тоғаси У.Матсақовларни ишга кетишлари 

учун жами 14.600 АҚШ долларини берганлигини, бу орада С.Қоржовов унга 

ўқишини хусусий институтдан 3.000 АҚШ доллари эвазига Молия 

Институтига ўтказиб беришни ваъда қилганлигини, унга ушбу пуларни 

берганлигини, аммо орадан анча вақт ўтсада, ишлари ҳал бўлмаганлигини, 

Жанубий Корея давлатига ишга кетмаганлигини ва ўқиши ҳам Моли 

институтига кўчирилмаганлигини, шунда С.Қоржововдан пулларини 

қайтариб беришни сўраганида, С.Қоржовов турли баҳоналарни рўкач қилиб 

вақтни чўзиб келганлигини. сўнгра алданганини тушуниб, ҳолат юзасидан 

ички ишлар идораларига ариза билан мурожаат қилганлигини, ҳозирда унга 

етказилган моддий зарар ўрни тўлиқ қопланиб ва С.Қоржововга нисбатан 

даъвоси йўқлигини билдириб, суддан унга енгилроқ жазо тайинлашни сўраб 

кўрсатув бериб ўтди. 

Суд, давлат айбловчисини хулосасини, судланувчи, жабрланувчининг 

кўрсатувларини эшитиб, жиноят иши ҳужжатларини ўрганиб чиқиб, 

С.Қоржововнинг юқоридаги ҳолатларда жиноят содир этганликдаги айби, 

жабрланувчининг аризаси, нарсани топшириш баённомаси, ашёвий далил 

деб топиш қарори, юзлаштириш баённомалари ҳамда жиноят ишидаги 

бошқа далиллар билан тўлиқ исботланган деб топади. 

Суд, судланувчи С.Қоржововнинг ҳаракатларига ҳуқуқий баҳо бериб, 

дастлабки тергов органи томонидан унинг фирибгарлик, яъни 

А.Икромалиевни алдаб, ишончини суиистеъмол қилиб, такроран кўп 

миқдорни ташкил қилувчи 14.600 АҚШ долларини талон-торож қилганда 

ифодаланган ҳаракатлари Ўзбекистон Республикаси ЖКнинг 168-моддаси  

3-қисми “а,б” бандлари, фирибгарлик, яъни А.Икромалиевни алдаб, 

ишончини суиистеъмол қилиб, такроран 3.000 АҚШ долларини талон-торож 

қилганда ифодаланган ҳаракатлари Ўзбекистон Республикаси ЖКнинг  

168-моддаси 3-қисми “б” банди билан тўғри квалификация қилинган деб 

ҳисоблайди. 

Суд Ўзбекистон Республикаси ЖК 33-моддаси талабларидан келиб 

чиқиб, судланувчи С.Қоржововга ЖКнинг 168-моддаси 3-қисми  

“а,б” бандлари билан жазо тайинлашни лозим топади. 

Суд, судланувчи С.Қоржововга жазо тайинлашда унинг оилавий 

шароитини, ёшини Ўзбекистон Республикаси Жиноят кодексининг  

55-моддасига асосан жазони енгиллаштирувчи ҳолатлар деб, жиноятни ғараз 

ниятларда содир қилганлигини Ўзбекистон Республикаси Жиноят 

кодексининг 56-моддасига асосан жазони оғирлаштирувчи ҳолатлар деб 

баҳолайди. 

Суд, судланувчи С.Қоржововга жазо тури ва миқдорини танлашда 

Ўзбекистон Республикаси Жиноят кодексининг 7, 8-моддаларида кўрсатиб 

ўтилган одиллик ва инсонпарварлик тамойиллари, шунингдек Ўзбекистон 

Республикаси Олий суди Пленумининг 2006 йил 3 февралдаги “Судлар 

томонидан жиноят учун жазо тайинлаш амалиёти тўғрисида”ги 1-сонли 

Қарори талабларидан келиб чиқиб, судланувчини шахсини, моддий зарар 

қопланганлигини ва жабрланувчининг унга нисбатан даъвоси йўқлигини, уни 

моддий ва оилавий шароитини инобатга олиб, мазкур жазони 

енгиллаштирувчи ҳолатларни, содир этилган жиноятнинг ижтимоий 

хавфлилик даражасини жиддий камайтирувчи ҳолат деб эътироф этиб, 

юқоридаги Пленум қарорининг 37-бандидаги амалий тушунтиришларга риоя 

қилиб, ЖКнинг 168-моддаси 5-қисми талабларидан келиб чиқиб, ЖКнинг 

168-моддаси 3-қисми “а,б” бандлари билан ахлоқ тузатиш ишлари жазосини 

тайинлашни, шунингдек, унинг жиноят ишлари бўйича Фарғона туман 

судининг 2024 йил 19 сентябрдаги ҳукмига кўра тайинланиб ва ўталмаган 

жазосини инобатга олиб, Ўзбекистон Республикаси ЖК 59-моддаси 8-қисми 

тартибида узил-кесил жазо тайинлашни лозим топади. 

Бундан ташқари, жабрланувчига моддий зарар қопланганлигини 

эътиборга олишни лозим топади. 

Ўзбекистон Республикаси ЖПКнинг 454-457, 460-463, 465-468, 472-473-

моддаларига асосан, суд  

 

Ҳ У К М   Қ И Л А Д И: 

 

Қоржовов Самандар Шуҳрат ўғли Ўзбекистон Республикаси ЖКнинг  

168-моддаси 3-қисми “а,б” бандлари билан айбли деб топилсин. 

Қоржовов Самандар Шуҳрат ўғлига Ўзбекистон Республикаси ЖКнинг 

168-моддаси 3-қисми “а,б” бандлари билан ҳар ойлик иш ҳақининг  

20 фоизи миқдорида давлат фойдасига ушлаб қолинган ҳолда 2 (икки) йил 

муддатга ахлоқ тузатиш ишлари жазоси тайинлансин. 

Ўзбекистон Республикаси ЖКнинг 59-моддаси 8-қисми тартибида, 

тайинланган жазога жиноят ишлари бўйича Фарғона туман судининг 2024 йил 

19 сентябрдаги ҳукми билан тайинланган жазонинг ўталмаган қисмини 

қисман қўшиш йўли билан Қоржовов Самандар Шуҳрат ўғлига ҳар ойлик иш 

ҳақининг 20 фоизи миқдорида давлат фойдасига ушлаб қолинган ҳолда  

2 (икки) йил 6 (олти) ой муддатга ахлоқ тузатиш ишлари жазоси тайинлансин. 

Тайинланган ахлоқ тузатиш ишлари жазо мазкур жазо ижросини назорат 

қилувчи органлар белгилаб берадиган жойларда ўтаттирилсин. 

Жазо ўташ муддати, С.Қоржовов жазони ўташ учун юборилган корхона, 

муассаса, ташкилотда Қашқадарё вилояти Ғузор тумани ИИО ФМБ пробация 

бўлими томонидан ҳисобга олинган ва ойлик ажратмалар ҳисобланган кундан 

бошлаб ҳисоблансин. 

Жазо ижросини назорат қилиш С.Қоржововнинг яшаш жойи бўйича 

Қашқадарё вилояти Ғузор тумани ИИО ФМБ зиммасига юклатилсин. 

С.Қоржововга нисбатан қўлланган “муносиб ҳулқ атворда бўлиш ҳақида 

тилхат” тарзидаги эҳтиёт чораси ҳукм қонуний кучга киргач бекор қилинсин. 

Жабрланувчига моддий зарар қопланганлиги эътиборга олинсин. 

Ҳукм устидан апелляция шикояти ва протест тарафлар ҳукм эълон 

қилинган кундан эътиборан ўн сутка ичида, судланган ва жабрланувчи эса 

ҳукм нусхасини олган кундан эътиборан шу муддат ичида Тошкент шаҳар 

суди апелляция судлов ҳайъатига, ҳукм қонуний кучга киргач эса кассация 

шикояти ва протест билдирилиши мумкин. 

 
 

Раислик қилувчи:            имзо          Р.Рахманов 

Нусха аслига тўғри. 

